Obbo Addisuu Asaffaa waraqaa qorannoosaanii barruu 'sciencedirect' irratti bara 2021 maxxanfame keessatti mammaaksa fi jechamoota Afaaan Oromoo maqaa huummoo kaasanii fi hiikasaanii barreessan.

Jaarsi dulloome ''kanarra huummoo ta’uu kooti'' yoo jedhe hiika qaba.

“Dhaladhee guddannaan niitii fuudhuu kooti—suubboo ta’uu kootii; Dulloomee ofdadhabnaan aadaa deemuu kootii—Huummoo ta’uu kootii” jedhama.

Kana kan jedhan namoota umrii maanguddummaa keessa jiran ta'uu eeruun, dulluma keessa deeggarsi akka isaan barbaachisu akeekuuf kana jedhama.

Mammaaksa biroo keessatti ‘Hurunguun farra aaddi, huummoon dhukkuba aaddi jedhama.

'‘Hurunguun farra aaddi, huummoon dhukkuba aaddii, Dhukkubooftuun abbaa warraa, dubbii ganama darbe galgala teessee aaddi'’ jedhama.

Hawaasa keessatti hurunguun aadduu ykn sagalee dhageessistu ''du’a farristi'' jedhamee amanama.

Allaattiiwwan gargaartummaa qaban kana walbira qabuun abbaa warraa rakkoo qaba jedhamee yaadamu fi haadha warraasaa waliin waldhabee qeequuf akka jedhamu barreesse Obbo Addisuun.

Keessattuu namoonni waanta yeroon sirreessuun barbaachisu osoo yeroon itti hin darbin sirreessuun akka barbaachisu ittiin gorsuuf akka jedhamu ibsan.

Kana qofaa miti, namoonni mufii isaanii gabaabsanii nama biroof ibsuuf yeroo barbaadan ''Muu jetti huummoon,'' jedhanii mammaaku.

Mammaaksi waan tokkotti quufu dadhabuu ykn gammaduu dhabu agarsiisa.

Obbo Addisuun waraqaa qorannoo keessatti mammaaksa huummootti hidhata qaban barreessan kana keessatti ''Huummoon lafa hin teessu, muka gubbaa malee Ijoolleen hin beektu, nama guddaa malee,'' jechuun daa'imman maanguddootarraa akka baratan ittiin gorsuuf, akkasuma maanguddoonnis akka waan beekan ijoolleetti himan jajjabeessuuf jedhama jedhe.
